
AYOLLAR TADBIRKORLIGI VA GENDER 
TENGLIGI: XITOY VA OʻZBEKISTON MEHNAT 
BOZORLARI TRANSFORMATSIYASI MISOLIDA

Xasanova Shaxzoda
G. V. Plexanov nomidagi Rossiya iqtisodiyot universiteti 
Toshkent filiali «Mehnat iqtisodiyoti va strategik menejment» 
kafedrasi mustaqil izlanuvchisi
E-mail: sshakhzoda@yahoo.com
ORCID: 0009-0000-4452-0073

Annotatsiya. Ayollar tadbirkorligining rivojlanishi mehnat bozori transformatsiyasi sharoitida gender 
tengligiga erishishning muqobil mexanizmi sifatida Xitoy va O‘zbekiston tajribasi misolida qiyosiy tahlil qilinadi. 
Tadqiqotning maqsadi har ikki mamlakatda an’anaviy yollanma mehnat bozorida gender tafovuti saqlanib 
qolayotgan bir sharoitda tadbirkorlik ayollarning iqtisodiy mustaqilligini oshirishning qay darajada samarali 
vositasi bo‘la olishini aniqlashdan iborat. Mualliflik yondashuviga ko‘ra, ayollar tadbirkorligining muvaffaqiyatini 
gender tengligini ta’minlovchi kengroq institutsional muhitdan, jumladan, parvarishlash yuklamasi, moliyaviy 
xizmatlardan foydalanish imkoniyatlari va huquqiy tizimdan ajratilgan holda baholab bo‘lmaydi. Tadqiqotning 
ilmiy yangiligi BMT Taraqqiyot dasturining O‘zbekiston bo‘yicha 2025-yilgi keng ko‘lamli so‘rov va fokus-guruh 
tadqiqoti (4 019 respondent) ma’lumotlarini Xitoy tajribasi hamda xalqaro ilg‘or amaliyotlar (Finlyandiya va 
Shimoliy Makedoniya) bilan yagona tizim doirasida qiyosiy tahlil qilishdan iborat. Tadqiqot natijalariga ko‘ra, 
O‘zbekistonda tadbirkor ayollar uchun asosiy to‘siq moliyaviy resurslardan foydalanish imkoniyatidan ko‘ra, ish 
va oilaviy majburiyatlar o‘rtasidagi muvozanatni ta’minlash bilan bog‘liqligi asoslab berilgan.

Kalit so‘zlar: ayollar tadbirkorligi, mehnat bozori transformatsiyasi, gender tengligi, Xitoy, O‘zbekiston, 
parvarishlash iqtisodiyoti, institutsional qo‘llab-quvvatlash, Women, Business and the Law.

Аннотация. Развитие женского предпринимательства рассматривается на примере Китая и 
Узбекистана в качестве альтернативного механизма достижения гендерного равенства в условиях 
трансформации рынка труда. Цель исследования заключается в определении степени эффективности 
предпринимательства как инструмента повышения экономической самостоятельности женщин в обеих 
странах в условиях сохраняющегося гендерного разрыва на традиционном рынке наёмного труда. 
Авторский подход основывается на положении о том, что успешность женского предпринимательства 
не может оцениваться в отрыве от более широкой институциональной среды обеспечения гендерного 
равенства, включающей нагрузку по уходу, доступ к финансовым услугам и правовую систему. 
Научная новизна исследования заключается в проведении в рамках единой аналитической системы 
сравнительного анализа данных крупномасштабного опроса и исследования фокус-групп ПРООН 
по Узбекистану за 2025 год (4 019 респондентов), опыта Китая и международных передовых практик 
(Финляндия и Северная Македония). Результаты исследования позволяют обосновать, что в Узбекистане 
основным барьером для женщин-предпринимателей является не столько доступ к финансовым 
ресурсам, сколько обеспечение баланса между работой и семейными обязанностями.

Ключевые слова: женское предпринимательство, трансформация рынка труда, гендерное 
равенство, Китай, Узбекистан, экономика ухода, институциональная поддержка, Women, Business and 
the Law.

Abstract. The development of women’s entrepreneurship is comparatively analyzed using the experiences 
of China and Uzbekistan as an alternative mechanism for achieving gender equality in the context of labor market 

transformation. The study aims to determine the extent to which entrepreneurship can serve as an effective 
instrument for enhancing women’s economic independence in both countries while gender disparities persist 
in traditional wage employment. The author’s approach is based on the premise that the success of women’s 
entrepreneurship cannot be assessed separately from the broader institutional environment supporting gender 
equality, including the care burden, access to financial services, and the legal system. The scientific novelty of 
the study lies in conducting, within a unified analytical framework, a comparative analysis of data from UNDP’s 
2025 large-scale survey and focus-group study on Uzbekistan (4,019 respondents), the experience of China, 
and international best practices (Finland and North Macedonia). The findings substantiate that the primary 
barrier facing women entrepreneurs in Uzbekistan is related not so much to access to financial resources as to 
achieving a balance between work and family responsibilities.

Keywords: women’s entrepreneurship, labor market transformation, gender equality, China, Uzbekistan, 
care economy, institutional support, Women, Business and the Law.

K I R I S H
Hozirgi vaqtda mehnat bozori transformatsiyasi sharoitida ayollar tadbirkorligini rivojlantirish masalasi eng 

dolzarb muammolardan biri hisoblanadi. Zamonaviy dunyoda raqamlashtirish, xizmat ko‘rsatish sohasining 
kengayishi va platforma iqtisodiyotining rivojlanishi ayollar uchun an’anaviy yollanma mehnatdan tashqari 
muqobil iqtisodiy faoliyat yo‘llarini ochib bermoqda. Shu sababli ushbu jarayonlarning gender tengligiga ta’sirini 
o‘rganish muhim ahamiyat kasb etadi. So‘nggi yillarda “ayollar tadbirkorligi” tushunchasi ilmiy adabiyotlarda, 
xalqaro tashkilotlar hisobotlarida va davlat siyosatiga oid hujjatlarda tobora keng qo‘llanilmoqda. Bu bejiz emas, 
chunki ko‘plab tadqiqotchilar aynan ushbu masalani o‘rganib, uning turli jihatlarini tadqiq qilmoqda va tegishli 
yechimlarni taklif etmoqda.

Bugungi kunda tadqiqot mavzusining dolzarbligi shu bilan ham belgilanadiki, O‘zbekistonda so‘nggi besh 
yil davomida tadbirkor ayollar soni yetti barobar oshgan (2020-yilda 300 mingdan 2024-yilda 2,1 millionga). 
Mazkur ijobiy o‘sish yollanma mehnat bozoridagi gender tafovutlarini yanada qisqartirish uchun qo‘shimcha 
imkoniyatlar yaratmoqda.

Tadqiqot obyekti — Xitoy va O‘zbekistonda mehnat bozori transformatsiyasi sharoitida ayollar 
tadbirkorligining rivojlanish jarayonlari.

Tadqiqot predmeti — ayollar tadbirkorligi ko‘rsatkichlari, ularni qo‘llab-quvvatlovchi huquqiy-institutsional 
mexanizmlar va tadbirkor ayollar duch keladigan to‘siqlarning tarkibi (ayniqsa, moliyaviy resurslar va 
parvarishlash yuki nisbati).

Tadqiqotning maqsadi — Xitoy va O‘zbekiston misolida ayollar tadbirkorligining o‘sish dinamikasini 
yollanma mehnat bozoridagi gender tafovutlari bilan qiyoslash, har ikki mamlakatdagi institutsional qo‘llab-
quvvatlash tizimlarini tahlil qilish va xalqaro ilg‘or tajriba asosida amaliy tavsiyalar ishlab chiqish.

Tadqiqot vazifalari:
1. Xitoy va O‘zbekistonda ayollar tadbirkorligi va yollanma mehnat bozoridagi gender tafovuti ko‘rsatkichlarini 

statistik tahlil qilish. 
2. O‘zbekistonda ayollar tadbirkorligini qo‘llab-quvvatlovchi huquqiy-institutsional bazani tizimlashtirish. 
3. BMTTD so‘rovi va fokus-guruh natijalari asosida tadbirkor ayollar duch kelayotgan to‘siqlar tarkibini 

aniqlash. 
4. Xalqaro ilg‘or tajriba (Finlyandiya, Shimoliy Makedoniya) asosida saboqlarni umumlashtirish. 
5. O‘zbekiston uchun amaliy tavsiyalar shakllantirish. 

M A V Z U G A  O I D  A D A B I Y O T L A R  S H A R H I
Xitoyda ayollar tadbirkorligi va mehnat bozoridagi gender masalalari xorijiy tadqiqotchilar tomonidan 

turli qirralardan yoritilgan. Forbes jurnalida e’lon qilingan tadqiqotda xitoylik yetakchi investorlar orasida 
ayollar ulushi (26,7 foiz) AQShdagi shunga o‘xshash ko‘rsatkichdan (5,7–8,3 foiz) sezilarli darajada yuqori 
ekanligi, shuningdek, 2023-yilda dunyodagi o‘nta yetakchi ayol tadbirkordan yettitasi xitoylik bo‘lgani ko‘rsatilgan 
[5]. China Briefing tadqiqotida esa raqamli iqtisodiyot ayollar uchun 60 million yangi ish o‘rni yaratgani qayd 
etilgan [4]. Rossiyalik va xitoylik tadqiqotchilar I. V. Tsygankova va Xuan In hammuallifligidagi tadqiqotda 
Xitoyning an’anaviy yollanma mehnat bozoridagi mavjud holatni yanada yaxshilash imkoniyatlari mavjudligi 
ta’kidlanadi [11].

O‘zbekiston bo‘yicha eng to‘liq va dolzarb birlamchi manba BMT Taraqqiyot dasturining 2025-yilgi 
“O‘zbekistonda ayollar tadbirkorligi: tahlil va tavsiyalar” hisobotidir [14]. Ushbu hisobot Jahon bankining WDI va 

WBL ma’lumotlar bazalari, Markaziy bank statistikasi, shuningdek, 4 019 respondentni qamrab olgan original 
so‘rov va fokus-guruh natijalariga asoslanadi. Hisobotda O‘zbekistondagi korxonalarning 26 foizida ayol 
asosiy egalardan biri, 12 foizida esa bosh direktor ayol ekanligi qayd etilgan. Mazkur ko‘rsatkichlarni yanada 
oshirish orqali O‘zbekistonning dunyo o‘rtacha ko‘rsatkichlariga (34 foiz va 19 foiz), shuningdek, Qozog‘iston, 
Qirg‘iziston va Rossiya ko‘rsatkichlariga yaqinlashish imkoniyatlari mavjudligi ko‘rsatilgan [14]. Shimoliy 
Makedoniya tajribasini tahlil qilgan Risteska (2023) tadqiqotida milliy strategiyaning monitoring ko‘rsatkichlari 
va byudjetini yanada takomillashtirish samaradorlikni oshirishga xizmat qilishi ta’kidlanadi [15]. OECD/YEI 
(2018) esa Finlyandiyadagi tadbirkorlikni qo‘llab-quvvatlash tizimini tahlil qiladi [16].

Yuqorida ko‘rsatilgan ishlardan farqli o‘laroq, mazkur maqolada ayollar tadbirkorligi Xitoy va O‘zbekiston 
misolida yagona tizim doirasida, har ikki mamlakatdagi yollanma mehnat bozorida gender tafovuti dinamikasiga 
nisbatan qiyoslanadi hamda O‘zbekiston bo‘yicha ilk marta BMTTDning 2025-yilgi original so‘rov ma’lumotlari 
(to‘siqlar reytingi, mintaqaviy farqlar) tadqiqotga jalb etiladi. Bu tadqiqotning ilmiy yangiligini tashkil etadi.

T A D Q I Q O T  M E T O D O L O G I YA S I
Maqolada vaqt qatorlari tahlili (time-series analysis) usulidan foydalanildi: XMT va milliy statistika 

ma’lumotlari asosida Xitoyda 1990–2025-yillar oralig‘idagi LFPR gender tafovuti dinamikasi aniqlandi. 
O‘zbekiston bo‘yicha BMTTD tomonidan 2024-yil oxirida o‘tkazilgan so‘rov (5 543 respondent, ulardan 4 019 
tasi tahlil qilingan) va fokus-guruh muhokamalari natijalari ikkilamchi tahlil qilindi. Bu sotsiologik so‘rov usulining 
tadqiqotga jalb etilishini bildiradi. Normativ-huquqiy tahlil usuli orqali O‘zbekistonning 2019–2024-yillardagi 
Prezident farmonlari va qarorlari, shuningdek, Xitoyning tegishli qonunchilik hujjatlari tizimlashtirildi. Qiyosiy 
tahlil usuli yordamida har ikki mamlakat natijalari xalqaro ilg‘or tajriba (Finlyandiya, Shimoliy Makedoniya) bilan 
solishtirildi va umumlashtiruvchi xulosalar shakllantirildi.

T A H L I L  V A  N A T I J A L A R
1. Xitoy: an’anaviy mehnat bozoridagi gender tafovuti fonida tadbirkorlikning o‘rni. 1-jadvalda keltirilgan 

ma’lumotlar Xitoyda LFPR gender tafovutining barqaror xususiyatga ega ekanligini ko‘rsatadi [3], [11]: 1990-
yilda tafovut 9,4 protsent punktni tashkil etgan bo‘lsa, 2019-yilga kelib u 14,1 p.p.gacha kengaygan va 2025-
yilga kelib 10–11 p.p. darajasigacha qisman qisqargan (1-jadval).

1-jadval
Xitoyda mehnat bozoridagi ishtirok darajasining (LFPR) gender bo‘yicha dinamikasi, 1990–2025-yillar1

Yil Ayollar LFPR (%) Erkaklar LFPR (%) Gender tafovuti (p.p.)
1990 73,2 82,6 9,4
2000 70 81 11
2010 66 79 13
2019 60,5 75 14,1
2025 59,1–60 69,9 10–11

Ushbu gender tafovuti fonida ayollar tadbirkorligi va raqamli iqtisodiyot ko‘rsatkichlari sezilarli o‘sish 
dinamikasini namoyon etmoqda (2-jadval). Raqamli iqtisodiyot ayollar uchun 60 million yangi ish o‘rni yaratgan, 
xitoylik yetakchi investorlar orasida ayollar ulushi (26,7 foiz) esa AQShdagi tegishli ko‘rsatkichdan (5,7–8,3 foiz) 
sezilarli darajada yuqori [4], [5] (2-jadval).

2-jadval. 
Xitoyda ayollar tadbirkorligi va raqamli iqtisodiyot ko‘rsatkichlari2

Ko‘rsatkich Qiymat
Raqamli iqtisodiyot orqali ayollar uchun yaratilgan ish o‘rinlari 60 million

Dunyodagi top-10 yetakchi ayol tadbirkordan xitoylik bo‘lganlar (2023-yil) 7 tasi
Xitoylik yetakchi investorlar orasida ayollar ulushi 26,7%

AQShdagi yetakchi investorlar orasida ayollar ulushi (qiyoslash uchun) 5,7–8,3%
Ayollarning korxonalar boshqaruv kengashlaridagi ulushi 37,7%

1	  Manba: XMT (ILO) ma’lumotlari; Tsygankova I.V., Xuan In tadqiqotlari [3], [11] asosida muallif tomonidan tuzilgan.
2	  Manba: [4], [5] asosida muallif tomonidan tuzilgan.

2. O‘zbekiston: tadbirkorlik ko‘lamining kengayishi va uning tarkibiy xususiyatlari. BMTTDning 
2025-yilgi hisobotiga ko‘ra, O‘zbekistonda 2023-yilda kichik biznes subyektlari mamlakat YAIMining 55 foizini 
shakllantirgan; 2024-yilda 5,2 millionga yaqin tadbirkor faoliyat yuritgan bo‘lib, ulardan 2,1 million nafari ayollar 
edi — bu 2020-yilga nisbatan yetti barobar ko‘p. Tadbirkor ayollar iqtisodiyotda band bo‘lgan barcha ayollarning 
qariyb 35 foizini tashkil etadi [14]. Tadbirkorlik tarkibi tahlil qilinganda muhim tarkibiy tafovut kuzatiladi: o‘zini o‘zi 
band qilganlar orasida ayollar ulushi 42 foizni (1,9 million kishi), yakka tartibdagi tadbirkorlar orasida 43 foizni 
tashkil etsa, yuridik shaxs (korporativ) tadbirkorlar orasida ushbu ko‘rsatkich 17 foizni tashkil etadi [14]. Mazkur 
holat ayollarning norasmiy va kichik shakldagi tadbirkorlikdagi faolligi yuqori ekanligini, korporativ darajada esa 
ularning ishtirokini yanada kengaytirish imkoniyatlari mavjudligini ko‘rsatadi. Bu Xitoyda kuzatilgan tendensiyaga 
o‘xshash: umumiy tadbirkorlik ko‘rsatkichlari ijobiy bo‘lib, yuqori boshqaruv darajasida gender muvozanatini 
yanada mustahkamlash imkoniyatlari mavjud (3-jadval).

3-jadval
O‘zbekistonda ayollarga tegishli va ayollar rahbarlik qiladigan korxonalar ulushi (xalqaro qiyosda)3

Mamlakat / guruh Asosiy egalaridan biri ayol 
bo‘lgan korxonalar ulushi

Bosh direktori ayol bo‘lgan 
korxonalar ulushi

O‘zbekiston 26% 12%
Dunyo bo‘yicha o‘rtacha 34% 19%

Daromadi o‘rtachadan yuqori mamlakatlar 36% 21%
Qozog‘iston 31% 26%
Qirg‘iziston 34% 22%

Rossiya 34% 24%

3. Huquqiy-institutsional baza. O‘zbekistonda ayollar tadbirkorligini qo‘llab-quvvatlash Yangi 
O‘zbekistonning 2022–2026-yillarga mo‘ljallangan taraqqiyot strategiyasi doirasida bir qator Prezident 
farmonlari va qarorlari orqali amalga oshirilmoqda (4-jadval) [14].

4-jadval
O‘zbekistonda ayollar tadbirkorligini qo‘llab-quvvatlovchi asosiy huquqiy hujjatlar4

Hujjat Sana Asosiy mazmuni
4235-sonli Prezident 

qarori 2019-yil 7-mart Xotin-qizlar tadbirkorlik markazlari tashkil etildi: ish boshlash, biznes-
reja tuzish, joy va uskuna topishda amaliy yordam

87-sonli Prezident 
farmoni 2022-yil 7-mart

Tadbirkorlikni boshlayotgan ayollarga subsidiya 725 AQSH dollaridan 
905 AQSH dollarigacha oshirildi; qishloqlarda ayollarni o‘qitishga yillik 

4 mln. dollar ajratildi
122-sonli Prezident 

qarori 2024-yil 7-mart “Xalq banki”, Biznesni rivojlantirish banki va “Mikrokreditbank”ka jami 
100 mln. dollar ajratildi (7 yil, yillik 14% stavka)

401-sonli Prezident 
farmoni 2023-yil 21-dekabr Kasanachi va hunarmand ayollar uchun kasb-hunar kurslari 

xarajatining 70%i qoplanadi
886-sonli QR qonuni 

(Davlat byudjeti) 2023-yil 25-dekabr Xotin-qizlar tadbirkorlik markazlariga va NNTlarga jami ~100 mlrd. 
so‘m grant ajratildi

249-sonli Prezident 
farmoni 2024-yil 10-iyul Xotin-qizlarga tegishli kichik tadbirkorlik subyektlarini davlat xaridlariga 

jalb etish tartibi belgilandi

4. So‘rov natijalari: to‘siqlar tarkibining o‘zgarishi. BMTTDning 4 019 respondentni qamrab olgan 
so‘rovi shuni ko‘rsatdiki, moliyaviy resurslardan foydalanish imkoniyati O‘zbekistondagi tadbirkor ayollar 
faoliyatini rivojlantirishda muhim omillardan biri bo‘lib qolmoqda. Respondentlarning 48 foizi ish va oila 
o‘rtasidagi muvozanatni “katta yoki juda katta muammo” deb baholagan bo‘lsa, 32 foizi uni kichik muammo yoki 
umuman muammo emas deb hisoblagan. Moliyaviy resurslardan foydalanishni respondentlarning 41 foizi jiddiy 
muammo deb baholagan, 49 foizi esa uni kichik muammo yoki muammo emas deb ko‘rsatgan [14]. Ushbu natija 
“Women, Business and the Law 2026” hisobotidagi xulosa bilan bir xil yo‘nalishda bo‘lib, institutsional-huquqiy 
islohotlar (2017-yildan keyingi bozor islohotlari) moliyaviy imkoniyatlarni kengaytirishga xizmat qilganini, shu 
bilan birga, parvarishlash yuki bilan bog‘liq ijtimoiy-madaniy omillarni yanada takomillashtirish imkoniyatlari 

3	  Manba: Jahon bankining WDI ma’lumotlar bazasi, BMTTD (2025) [14] asosida.
4	  Manba: BMTTDning 2025-yilgi hisoboti, 1-jadval [14] asosida muallif tomonidan qisqartirilgan holda tuzilgan.

mavjudligini ko‘rsatadi [13]. Hududiy kesimda Surxondaryo, Andijon va Farg‘onada tegishli ko‘rsatkichlarni 
yanada yaxshilash imkoniyatlari mavjud bo‘lsa, Qashqadaryo, Navoiy va Toshkent shahrida nisbatan qulay 
sharoitlar qayd etilgan [14].

Xalqaro tajriba shuni tasdiqlaydiki, Finlyandiyada — dunyoda gender tengligi bo‘yicha yetakchi 
mamlakatlardan birida — tadbirkorlik muhitining qulayligi ijtimoiy siyosat (bola parvarishi, moslashuvchan 
ta’til tizimi) bilan uyg‘unlashtirilgani hisobiga ta’minlangan [16]. Shimoliy Makedoniya tajribasi esa ayollar 
tadbirkorligi strategiyasini (SWED) monitoring ko‘rsatkichlari va maxsus byudjet bilan ta’minlash, shuningdek, 
uni gender tengligi strategiyasi bilan muvofiqlashtirish samaradorlikni yanada oshirish imkonini berishini 
ko‘rsatadi [15]. O‘zbekiston uchun ushbu ikki tajribaning qiyosiy tahlili dasturlarning sonidan ko‘ra, ularning 
o‘zaro muvofiqlashtirilishi va parvarishlash iqtisodiyoti bilan uyg‘unlashtirilishi muhim ahamiyatga ega ekanligini 
ko‘rsatadi.

X U L O S A  V A  T A K L I F L A R
O‘tkazilgan qiyosiy tahlil shuni ko‘rsatadiki, Xitoy va O‘zbekistonda tadbirkorlikning jadal rivojlanishi 

yollanma mehnat bozoridagi gender tafovutlarini yanada qisqartirish uchun qo‘shimcha imkoniyatlar yaratadi. 
Har ikki tizim parallel ravishda mavjud bo‘lib, ular birgalikda ayollarning umumiy iqtisodiy mustaqilligini 
shakllantirishga xizmat qiladi. O‘zbekiston uchun BMTTD tadqiqoti va Xitoy tajribasi asosida quyidagi amaliy 
takliflar shakllantirildi:

1. Tadbirkor ayollarni qo‘llab-quvvatlashni parvarishlash iqtisodiyoti siyosati bilan uyg‘unlashtirish — davlat 
tomonidan moliyalashtiriladigan bolalar (va kelajakda qariyalar) parvarishi xizmatlarini kengaytirish, chunki 
so‘rov natijalariga ko‘ra, ushbu omil moliyaviy resurslardan foydalanish bilan bir qatorda muhim ahamiyat kasb 
etadi. 

2. Moliyaviy sektordagi islohotlarni bank tizimidan tashqari yo‘nalishlarga (sug‘urta, lizing) kengaytirish 
— Xitoy va xalqaro banklar tajribasidagi kabi, ayollar rahbarlik qiladigan korxonalarni alohida tijorat segmenti 
sifatida tan olish. 

3. Korporativ darajadagi gender muvozanatini yanada mustahkamlash — ayollar ulushi yakka tartibdagi 
tadbirkorlikda 43 foiz, korporativ shaklda esa 17 foiz ekanini hisobga olib, ayollar tashkil etgan kichik bizneslarning 
yuridik shaxs darajasiga o‘sishini rag‘batlantirish. 

4. Hududiy tafovutlarni hisobga olgan siyosatni amalga oshirish — Surxondaryo, Andijon va Farg‘ona 
kabi tegishli ko‘rsatkichlarni yanada yaxshilash imkoniyatlari mavjud bo‘lgan hududlarga maqsadli dasturlarni 
yo‘naltirish. 

5. Dasturlarni monitoring qilish tizimini kuchaytirish — Shimoliy Makedoniya tajribasidan kelib chiqib, har 
bir davlat dasturi uchun aniq va o‘lchanadigan (SMART) ko‘rsatkichlarni belgilash hamda tegishli byudjetni 
rejalashtirish. 

6. Fuqarolik jamiyati tashkilotlarining rolini kengaytirish — Finlyandiyadagi Women Entrepreneurs 
assotsiatsiyasi tajribasi asosida tadbirkor ayollar manfaatlarini davlat siyosati darajasida ifodalovchi barqaror 
platformalarni yaratish. 

Xulosa qilib aytganda, Xitoy va O‘zbekiston tajribasining qiyosiy tahlili ayollar tadbirkorligi gender tengligini 
ta’minlashning muhim mexanizmlaridan biri ekanligini ko‘rsatadi. Uning kengroq institutsional muhit, ayniqsa, 
parvarishlash yukining samarali taqsimlanishi va moliyaviy xizmatlar tizimi bilan uyg‘unlashtirilishi barqaror 
natijalarga erishish imkoniyatlarini yanada kengaytiradi.

